
    Tiranë, më 02.03.2016
Lënda:
Kërkesë për përjashtimin e anëtarit të Këshillit të Lartë të Drejtësisë Z. Gjin Gjoni, nga procesi për zgjedhjen e Kryetarit të Gjykatës së Apelit Tiranë.  
Drejtuar: 
Ministrit të Drejtësisë




Z. Ylli MANJANI

I nderuar zoti Ministër,

Siç jeni në dijeni, me vendimin nr. 107, datë 13.11.2015, Këshilli i Lartë i Drejtësisë ka shpallur vendin vakant për funksionin drejtues të kryetarit të Gjykatës së Apelit Tiranë, për shkak të përfundimit të mandatit tim në këtë detyrë më datë 13.02.2016.  

Bazuar në Vendimin e Këshillit të Lartë të Drejtësisë Nr.227/2, datë 28.03.2008 “Për funksionin drejtues në gjykata” , pika 4.1, “Gjyqtari emërohet në detyrën e kryetarit të gjykatës se shkallës së parë dhe të apelit nëpërmjet procedurës së konkurrimit për një mandat ligjor ne kohëzgjatje katër vjet, me të drejtë riemërimi.”  Në këto kushte kam paraqitur brenda afatit kandidaturën time për këtë pozicion. 
Sipas procedurës së parashikuar në vendimin e mësipërm, emërimi i kryetarit të gjykatës kryhet nëpërmjet procedurës së konkurimit mes të paktën dy kandidatëve për pozicionin drejtues të gjykatës.  Në procesin e përzgjedhjes mes kandidaturave konkuruese, Këshilli i Lartë i Drejtësisë aplikon procedurën e prezantimit dhe intervistimit të secilit prej kandidatëve.  Në përfundim të këtij procesi është Këshilli i Lartë i Drejtësisë ai i cili vendos për përzgjedhjen e kandidaturës më të përshtatshme për kryetar të gjykatës mbi votimin e argumentuar dhe të hapur të çdo anëtari dhe me shumicë votash.  

Këshilli i Lartë i Drejtësisë duhet të garantojë një vendimmarrje të paanshme, transparente, nëpërmjet parandalimit të konfliktit ndërmjet interesave publikë dhe atyre privatë të anëtarit të KLD në ushtrimin e funksioneve të veta. Garantimi i paanshmërisë është një nga parimet themelore në punën e administratës publike.  Neni 37 i Ligjit 8485 /1999 “Kodi i Procedurave Administrative” përcakton qartë rastet e skualifikimit të një punonjësi të organit administrativ nga procesi vendimmarrës administrativ në rast se gjendet në kushtet e pengesës ligjore. 
Njëkohësisht, secili nga anëtarët e Këshillit të Lartë të Drejtësisë duhet të garantojë kryerjen në mënyrë të drejtë e detyrave dhe përgjegjësive, cka në kuptim të ligjit Nr. 9367, datë 7.4.2005 “Për parandalimin e konfliktit të interesave në ushtrimin e funksioneve publike” do të thotë - mënyra e kryerjes së detyrave dhe përgjegjësive, të materializuara në një vendimmarrje, në të cilën zyrtari vepron në përputhje me ligjin, me ndershmëri, paanshmëri, përgjegjësi, përkushtim, në afat, në mbrojtje, në çdo rast, të interesit publik dhe të drejtave të ligjshme të personave privatë, si dhe për ruajtjen dhe forcimin e besueshmërisë e të dinjitetit të institucionit ku punon, të shtetit në përgjithësi dhe të figurës së zyrtarit.

Në lidhje me proçesin e vlerësimit të kandidaturës sime për Kryetar të Gjykatës së Apelit Tiranë, çmoj se pozicioni i z. Gjin Gjoni në detyrën e anëtarit të KLD-së, është në konflikt të hapur interesi.  Kjo për arsye se, tashmë është bërë publik fakti që zoti Gjoni ka depozituar kallëzim penal ndaj personit tim, më datë 17 Prill 2014, regjistruar në Prokurorinë e Përgjithshme me nr. 1264 Prot.  Kjo çështje, pavarësisht se është pushuar nga ana e Prokurorisë së Rrethit Gjyqësor Tiranë me vendim datë 24.04.2014, përbën një fakt serioz i cili ndikon në këtë vendimmarrje të veçantë të Këshillit të Lartë të Drejtesisë duke minuar paanësinë dhe transparencën e kësaj vendimmarrjeje. 

Qënia e z. Gjoni në këtë pozicion do të paragjykojë transparencën dhe objektivitetin e proçesit të vlerësimit dhe përzgjedhjes së kryetarit të Gjykatës së Apelit Tiranë, detyrë për të cilën kam paraqitur kandidaturën time për konkurim.  

Neni 37 i Ligjit 8485 /1999 “Kodi i Procedurave Administrative” parashikon shprehimisht se: “Asnjë punonjës i organeve të administratës nuk mund të marrë pjesë në një process vendimmarrës administrativ … në rastet kur punonjësi ka ose / dhe dyshohet të ketë kushtet kushtet e mëposhtme:


…

g) punonjësi ….ka miqësi ose armiqësi me palët e interesuara në procedimin administrativ…”


Nenet 24 dhe 25 të ligjit Nr. 8811, datë 17.5.2001 “Për Organizimin dhe Funksionimin e Këshillit të Lartë të Drejtësisë” i ndryshuar, në lidhje me nenin 37 të ligjit 8486/1999, parashikojnë se:


Neni 24 “Anëtarët e Këshillit të Lartë të Drejtësisë, që janë të pranishëm në mbledhje dhe që nuk kanë ndonjë pengesë ligjore për të votuar në kuptimin e nenit 37 të ligjit nr. 8485, datë 12.5.1999 "Kodi i Procedurave Administrative të Republikës së Shqipërisë", nuk mund të abstenojnë.” 


Neni 25 “Këshilli i Lartë i Drejtësisë i merr vendimet me votim të hapur. Në rastet e votimit për çështje që lidhen me anëtarë të tij, Këshilli i Lartë i Drejtësisë, me shumicën e votave të anëtarëve të pranishëm, mund të vendosë marrjen e vendimeve me votim të fshehtë. 2. Anëtarët e Këshillit të Lartë të Drejtësisë, që janë në kushtet e pengesës ligjore, nuk marrin pjesë në diskutimin dhe në votimin e çështjes përkatëse të rendit të ditës.”

Prandaj, përsa më lart legjitimohem si palë e interesuar në këtë proçes dhe kërkoj që ky anëtar i Këshillit të Lartë të Drejtësisë të mos marrë pjesë në asnjë fazë të proçesit të vlerësimit dhe përzgjedhjes së kandidaturave për postin drejtues të kësaj gjykate, pasi gjendet në kushtet e pengesës ligjore dhe konfliktit të hapur të interesit. 

Përjashtimi i tij nga ky proçes, duhet të bëhet për të hequr çdo dyshim për njëanshmëri në lidhje me ecurinë e procesit të vlerësimit të kandidaturës sime, me qëllim që ky proçes të jetë sa më transparent, i drejtë dhe për të respektuar garancitë maksimale proçedurale.

Duke ju falënderuar për vëmendjen, ju lutem merrni në konsideratë këtë kërkesë duke marrë masat e duhura në vijim.


Me respekt
       K R Y E T A R I
    ALAUDIN MALAJ

